
                        Meta ġie l-kuġin minn barra

Is-sajf li għadda ġie l-kuġin minn barra. Ġie mill-Kanada flimkien mal-familja tiegħu. 

Il-kuġin huwa ż-żgħir minn fost tliet aħwa. Jismu Franky u għandu ħdax-il sena, għalkemm qisu xi ġuvni ta’ erbatax-il sena! Franky huwa tifel twil ftit mhux ħażin u mibni wkoll. Għajnejh lewn il-baħar u xagħru iswed tuta. Għandu karattru taz-zokkor u kien idaħħakni kif jitkellem bil-Malti. Il-lingwa Maltija jifhimha tajjeb imbasta ma tgħaġġilx xħin tiddjaloga miegħu, għaliex iz-zijiet tiegħi lit-tfal ġewwa l-Kanada jkellmuhom bil-Malti. 

Il-kuġin kien jorqod id-dar tagħna fil-kamra ta’ ħija Kenneth. Tgħidx x’konna nagħmlu ta’ kull filgħaxija, indoqqu d-diski jew nilagħbu xi logħba fuq il-kompjuter! Kemm-il  darba laqqatna xi ħasla mingħand missieri għax ikun  irid iqum għax-xogħol! Peress li kuljum konna mmorru l-baħar ħadnieh f’diversi bajjiet madwar Għawdex. L-iżjed bajjiet li għoġbuh kienu r-Ramla u x-Xlendi. Nhar ta’ Ħadd konna niltaqgħu għand in-nanna mal-kuġini kollha u ġieli ħriġna l-festi sa tard billejl. Kemm xtrajna ġelati u qubbajt! Il-festa tar-raħal tagħna għoġbitu wisq, ried itir bil-ferħ xħin ra l-istatwa tal-Qaddisa Santa Margerita ħierġa min-niċċa! Il-Kanada m’għandhomx dawn iċ-ċelebrazzjonijiet u tradizzjonijiet. 

Morna wkoll diversi postijiet storiċi maz-zijiet, fosthom il-Ġgantija, iċ-Ċittadella, l-Imdina, il-Birgu, l-Isla u Għar Dalam u hu baqa’ mistagħġeb bl-istorja ta’ Malta. 

Seba’ ġimgħat taru mar-riħ. Il-kuġin wegħedni li la jikber ftit ieħor jerġa’ jiġi jżurna.  

Ritratti ta’ xi postijiet li żorna.

